
					ఈ పుట అచ్చుదిద్దబడ్డది
పాంచాలీపరిణయము

తృతీయాశ్వాసము

	క.	
శ్రీరమణీ హీరమణీ, భారమణీయాగ్రనఖర భరితకపోలా

భూరితర భూరిచేలా, శ్రీరంగవిమానశయన శీతలనయనా.



	 







	వ.	
అవధరింపుము జనమేజయునకు వైశంపాయనుం డిట్లనియె.



	 







	మ.	
తులసీమృత్తిలకన్ విశుద్ధదశనన్ దోరంగుళీ కాశికా

స్థలముద్రాంకిత తామ్రముద్రికఁ బ్రభాతస్నాతఁ బశ్యాల్లగ

త్ఫలితశ్యామశిఖన్ బురాతన పరీతక్షౌమ లంబశ్రవ

శ్చలవర్షవ్రతతంతుఁ గుంతిఁ గని వాంఛన్ మ్రొక్కరంతన్ సుతుల్.



	 







	వ.	
మ్రొక్కి యక్క యొక్కభిక్షంబుఁ దెచ్చితిమనఁ దత్క్షణమ దక్షణదిగ్రక్షతనయా

గ్రక్షోణి రాణించు నప్పద్మదళాక్షి మీరేవురు నుపయోగింపుండని పుండ్రేక్ష

ధర్మసామ్రాజ్యలక్ష్మి నాఁబశ్చిమక్షితి నీక్షింపందగిన యరవించాక్షిం గటాక్షించి

ధర్మభీతయై మాత ధర్మతనూజాతున కిట్లనియె.



	 







	శా.	
 కంటే కన్యకయౌ టెఱుంగకయ భిక్షలంబేవురం బంచుకొం

డంటి న్నాపలుకింత తప్పదు మదీయాజ్ఞన్ విడంజాల రి

ట్లంటేనన్ ధర నవ్వునన్న యమజుం డయ్యర్జునుం జూచి కై

కొం టొప్పున్ సతిఁ దెచ్చు నీకనుటయున్ గోత్రారిజుం డిట్లనున్.



	 







	క.	
కొండికవారికిఁ బెద్ద ల, టుండఁగ సతిఁ బెండ్లియాడు టుచితమె మీరే

కొం డిందఱియనుమత మిది, యొండొకపలు కేల యనుచు నుండెడువేళన్.



	 







	ఉ.	
అండజరాజయాన వదనాబ్జముపైఁ గుచకుంభపాళిపైఁ

గండతలంబుపై వెడఁదకన్నులపైఁ గబరీభరంబుపైఁ

బాండుతనూజపంచక మపారకృపారసమానసంబు దృ

క్కాండము వంచెఁ గంజభవు కట్టడ దప్పునె యెట్టివాఱికిన్.



	 







	గీ.	
అటుల చపలాక్షిపై మోహ మైదుగురికి, నేకమగుటెంచి మనమింద ఱిందుముఖి వ

రింత మిది వ్యాసునానతి యింతె యనుచు, నన్నతమ్ములతో నాడునవసరమున.



	 







	క.	
ముసలాయుధకరుఁడును మరి, కిసలాయుధగురుఁడు వచ్చి కృపఁగనిరి సమి

ద్వ్యసనాభ్యసనారిజన, శ్వసనగ్రద్విరసన సన సమభుజు యమజున్.



	 







	గీ.	
కని యెఱింగించుకొని ధర్మతనయునకును, గుంతికిని మ్రొక్కి భీమఫల్గునులఁ గౌఁగి

లించి మాద్రికొమళ్ళ దీవించియున్న, రామకృష్ణులతో ధర్మరాజు పలికె.

		 ఈ పేజీలో చివరి మార్పు 27 ఫిబ్రవరి 2022న 07:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

